
“કોડીનાર ભાંગવા આવું છું. આવજો બચાવવા !”
એમ પ્રથમથી જ ગાયકવાડ રાજને જાસો દઈ, ગિરના ગાળા
ઓળંગતો ઓળંગતો બુઢ્ઢો જોધો માણેક પરોડિયાને અંધારે
કોડીનારના કોટની રાંગે આવી પહોંચ્યો.

આખી ગાયકવાડી ફોજ તો ગામમાંથી ભાગી છૂટી હતી,
પણ ગામને ઝાંપે કોઠા ઉપર એક આદમી અડગ હિંમતથી
ઉભો હતો. વાઘેરો આવ્યા તેને એ એકલ આદમી સૂનકાર
પડેલા કોઠામાંથી બંદૂક ચલાવી ગોળીએ વધાવતો હતો. એનું
નામ આદમ મકરાણી.

“વાહ જમાદાર !” વાધેરોએ એ વીરને નીચે ઉભાં ઉભાં
પડકાર્યો; “શાબાસ ભાઈ ! ગાયકવાડના આટલા સિપાઈમાં એક
તેં જ નીમક સાચું કર્યું. હવે બારો નીકળી જા, તારે માર્ગે
પડ, તારૂં નામ કોઈ ન લીયે.”

આવી શાબાસીને આદમ મકરાણી ન સમજી શક્યો. હતો
બહાદૂર, પણ મનની મોટપનો છાંટો ય નહોતો. એણે ગાળો
દેવા માંડી. વાઘેરોએ ફરીવાર એને ચેતાવ્યો કે “જમાદાર !
જબાન સમાલો ! અને ઉતરી જાઓ. અમે ઘા નથી કરતા,
માટે ખાનદાન બનો.”

પણ આદમે ખાનદાની ન ઓળખી. એણે હલકટ બોલ
કાઢવા માંડ્યા. અને દગો કરીને એણે મૂળુ માણેકના ભાણેજ ઉપર
ગોળી છોડી. ભાણેજની લોથ નીચે પડતાં જ વાઘેરોએ જોધા
સામે જોયું. જોધાએ આજ્ઞા દીધી :

“હાણે કુત્તો આય, સિપાઈ નાંય. હાણે હીંકે હણો !
(હવે એ કુતરો છે. સિપાઈ નથી રહ્યો. હવે એને મારો !)

એ વેણ બોલાતાં જ મીયા માણેકની બંદુક છૂટી. એકજ
ભડાકે આદમ મકરાણીને કોઠા ઉપરથી ઉપાડી લીધો.

આદમને ખતમ કરીને જ્યાં દિવાલ પર ચડવા જાય છે
ત્યાં ગામ વચ્ચોવચની એક મેડીમાંથી તોપનો માર થયો. એક

